
Noli ô sentiva senza maveggiâse,

Che uña tâ impreisa avesse concepio,

Scimile a un ommo, chi è anche lê capaçe

D’ogni disegno generoso e ardio,

Co-ô quæ pêu un bon patrioto immortalâse:

Ma ô rispondeiva ä fin doppo un sospio

E con l'aia un pö mesta, ma sincera

D’un amigo che poco ô ninte ô spera:

Che questa a segge uña de belle impreise

Degna d’un ommo de gran chêu e d’inzegno,

Che vantaggio a Reppubblica zeneise

A n’avieiva, de questo ne convegno;

Ma che a vêugge concôre a-ô rischio e a-e speise,

Ve ô nego francamente e ve ô sostegno:

A Zena pe aôa, amigo cao, no tia

Propizio ô vento pe un’impreisa ardia.

L’epoca, ne-a quæ a Zena capitæ

No guæi per lê bella e feliçe, ô stato

Politico e morale da çittæ,

E ô spirito infin pubblico e privato

Da plebe, di borxoâ, da nobiltæ,

Do clero, da milizia e do senatô,

O non è, ve ô ripeto, a mæ giudizio

Pe un’impreisa magnifica propizio.

O spirito de Zena tanto tristo

Pe-i danni e i guai sofferti nell’Oriente

E comme aôa abbattûo no l’ho mai visto!...

Pensæ, che a ravvivâlo scie potente

A debole speranza d’un acquisto

Diffiçile e dubbioso in Occidente?

Non han i çittadin tanta virtù;

No gh’en ommi capaçi a mettei sciù!

